ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ИГРИТЕ НА СРЕЌА И ЗА ЗАБАВНИТЕ ИГРИ

                                                                                              Член 1
                Во Законот за игрите на среќа и за забавните игри („Службен весник на Република Македонија“ бр. 24/11, 51/11, 148/11, 74/12, 171/12, 27/14, 139/14, 61/15, 154/15, 23/16 и 178/16), во  член 2 во ставот 1 точката 17) се брише и се додаваат две нови точки 17) и 18)  кои гласат:


„17) Лотариски самопослужен терминал е уред на кој може да се врши уплата и да се играат општи игри на среќа;“


„18) Виртуелни игри се вид на електронски игри на среќа кај кои извлекувањето се врши по пат на електронски генератор на случајноста со однапред познати случувања и резултатот се пренесува електронски, при што фондот на добивки не мора однапред да биде одреден;“


Точките 18), 19), 20), 21), 22) и 23) стануваат точки 19), 20), 21), 22), 23) и 24).


По точката 23) која станува точка 24)  се додаваат две нови точки 25) и 26) кои гласат:


„25) Џек пот-претставува систем на автомати кој подразбира телекомуникациско поврзување на повеќе автомати за игри на среќа со цел формирање на единствен џек пот со истовремени шанси за добивка на сите учесници во игрите на среќа;“


„26) Дистрибутер и увозник на автомати, електронски рулети (мултиплеер) и останата опрема за посебни игри на среќа е лиценцирано трговско друштво за увоз и дистрибуција на автомати и опрема за посебни игри на среќа, на кое за оваа дејност му се издава лиценца според условите утврдени со овој закон.“

Точките 24) и 25) стануваат точки 25) и 26).


Член 2


Во член 5 ставот (2) се менува и гласи:


„ Електронски игри на среќа се:


 1) видеолотарија;


2) игри на лотариски самопослужни терминали;


3) виртуелни игри на среќа и


4) други електронски игри на среќа.“

Член 3


Во членот 7 во ставот (2) зборовите „Лотариските игри на среќа“ се заменуваат со зборовите „Општите игри на среќа и интернет игрите на среќа“


Во ставот (5) зборовите „Лиценцата, односно дозволата“ се заменуваат со зборот „Правото“.

Член 4

Во член 21-а во ставот (3) по зборот „лотариски“ се додаваат зборовите „и електронски“.

Член 5
                Во член 21-б, во ставот (1) по зборот „среќа“ се додаваат зборовите „и приредувачите на интернет игрите на среќа“.
                                                                                              Член 6
               Во член 40 во ставот (3) по алинеата 7 се додава нова алинеа 8 која гласи:
„ изјава од одговорното лице дадена под материјална, морална и кривична одговорност дека деловната просторија во која ќе се приредува томбола од затворен тип е одалечена не помалку од 300 метри од основни и средни училишта.“


Член 7


Во член 55 по ставот (12) се додава нов став (13) кој гласи:

„(13) Ставовите (1), (2), (3), (4), (5), (6), (7), (8), (9), (10), (11) и (12) од овој член соодветно се применуваат и на лотариските самопослужни терминали.“
Член 8
     Во член 57 во ставот (3) по алинеата 7 се додава нова алинеа 8 која гласи:
„изјава од одговорното лице дадена под материјална, морална и кривична одговорност дека казиното е одалечено не помалку од 300 метри од основни и средни училишта.“

                                                                                              Член 9
        Во член 66 по ставот  (6) се додава нов став (7) кој гласи:
           „ (7) Автоматите за игри на среќа поставени во казино можат да бидат автомати за игри на среќа за еден учесник и автомати за игри на среќа на кои истовремено можат да учествуваат повеќе учесници (електронски рулет).“             
Ставовите (7) и (8) стануваат ставови (8) и (9).

Во ставот (9) кој станува став (10) зборовите „ставовите (7) и (8)“ се заменуваат со зборовите „ставовите (8) и (9).“
Член 10
     Во член 73 во ставот (3)  по алинеата 6 се додава нова алинеа 7  која гласи

„ изјава од одговорното лице дадена под материјална, морална и кривична одговорност дека во обложувалницата во која се приредуваат игрите на среќа е одалечена не помалку од 300 метри од основни и средни училишта.“

                                                                                          Член 11
              Во член 76, во ставот (1) зборовите  „во износ од 300.000 евра“ се заменуваат со зборовите „во износ од 500.000 евра.“
            Во ставот 2 зборовите „во најмногу 25 уплатно-исплатни места се заменуваат со зборовите „во најмногу 50 уплатно-исплатни места.“
            Ставот (3) се брише.
            Ставот (4) станува став (3).
Член 12
  
Во член 84, во став (2) точката на крајот од реченицата се брише и се додаваат зборовите „и изјава од одговорното лице дадена под материјална, морална и кривична одговорност дека уплатно-исплатното место е одалечено не помалку од 300 метри од основни и средни училишта.“
Член 13
     Во член 86 во ставот (3) по алинеата 7 се додава нова алинеа 8 која гласи:
„изјава од одговорното лице дадена под материјална, морална и кривична одговорност дека уплатно-исплатното место во кое ќе се приредуваат игрите на среќа во обложувалница е одалечено не помалку од 300 метри од основни и средни училишта.“
Член 14

Во член 87 во ставот (1) по зборот „години“ се додаваат зборовите „и се однесува само за една деловна просторија“.
Член 15
                 Во членот 88  ставовите (4), (5) и (6) се бришат.
                  Во ставот (7) кој станува став (4) зборовите „ставовите (2) и (5)“  се заменуваат со зборовите „ставот (2).“
Член 16
              Во член 89 зборовите „без оглед на тоа дали тие се сместени во една или повеќе деловни простории на приредувачот на игри на среќа во автомат клуб“ се заменуваат со зборовите „во сите деловни простории за кои се издадени лиценци од страна на Владата на Република Македонија“.
Член 17
                 По членот 147 се додаваат три нови члена 147-а, 147-б и 147-в кои гласат:

„Член 147-а
           (1)Лиценца за дистрибуција и увоз на автомати, електронски рулети (мултиплеер) и останата опрема за посебни игри на среќа се издава од страна на Владата на Република Македонија  врз основа на поднесено барање до Министерството за финансии на пропишан образец во рок од 30 дена од денот на поднесувањето на барањето до Министерството за финансии.
(2)Барањето од ставот (1) на овој член може да го поднесе трговско друштво кое на денот на поднесување на барањето има уплатено основна главнина која не може да биде помала од 2.500.000 евра во денарска противвредност по средниот курс на Народната банка на Република Македонија на денот на уплатата.
                 (3)Трговското друштво од ставот (2) на овој член, кон барањето задолжително доставува:

-документ за регистрација на трговското друштво издаден од Централниот регистар на Република Македонија;

-акт за основање на трговското друштво;


-изјава дека не приредува игри на среќа или забавни игри;


-оригинално овластување за дистрибуција на автомати, електронски рулети (мултиплеер) и останата опрема за посебни игри на среќа на дистрибутерот од страна на производителот на истите; 


- доказ дека нема блокирано трансакциска сметка во банка во моментот на поднесување на барањето за добивање на лиценца за дистрибуција и увоз на автомати, електронски рулети (мултиплеер) и останата опрема за посебни игри на среќа;


-потврда дека против трговското друштво не е поведена постапка за ликвидација и не е отворена стечајна постапка;


- потврда од Регистарот на казни за сторени кривични дела на правните лица дека не му е изречена споредна казна забрана за добивање на овластување за дистрибуција и увоз на автомати, електронски рулети (мултиплеер) и останата опрема за посебни игри на среќа;


- потврда од Регистарот на казни за сторени кривични дела на правните лица дека не му е изречена споредна казна одземање на овластување за дистрибуција и увоз на автомати, електронски рулети (мултиплеер) и останата опрема за посебни игри на среќа;


- потврда од Регистарот на казни за сторени кривични дела на правните лица  дека не му е изречена споредна казна привремена или трајна забрана за вршење на дејност и

-посебни сертификати за земјата на потекло и производството на автоматите, електронските рулети (мултиплеер) и останатата опрема за игри на среќа, како и технички карактеристики и услови за истите.

(4)Техничките карактеристики и услови за автоматите, електронските рулети (мултиплеер) и останатата опрема за посебни игри на среќа, поблиску ги пропишува министерот за финансии.

(5)Формата и содржината на образецот на барањето од ставот (1) на овој член ги пропишува министерот за финансии. “

„Член 147-б
             (1)Лиценца за дистрибуција и увоз на автомати, електронски рулети (мултиплеер) и останата опрема за посебни игри на среќа се издава за период од три години.

(2)За добивање на лиценца за дистрибуција и увоз на автомати и опрема за игри на среќа се плаќа надоместок  во износ од 200.000 евра во денарска противврдност по средниот курс на Народната банка на република Македонија на денот на уплатата.

(3)Надоместокот за лиценцата се плаќа така што 50% од надоместокот се уплаќа при издавање на лиценцата, а остатокот од 50% на еднакви годишни рати додека трае лиценцата.

(4)Надоместокот од 50% кој се плаќа при издавање на лиценцата, дистрибутерот е должен да го плати во рок од 15 дена од денот на приемот на лиценцата. Доколку надоместокот не го плати во предвидениот рок, се смета дека лиценцата не била воопшто издадена.

(5)Роковите на достасаност на годишните рати за надоместокот во износ од 50% се утврдуваат во лиценцата. Доколку дистрибутерот пропушти да го плати износот на годишната рата до утврдениот датум согласно лиценцата, Владата на Република Македонија ќе му ја одземе лиценцата.“

„Член 147-в
(1)Трговското друштво овластено за дистрибуција и увоз на автомати за игри на среќа е должно да ја одржува основната главнина од членот 147-а став (2) на овој закон во текот на целиот период на важност на лиценцата.  Доколку дистрибутерот не ја одржува главнината за целото времетраење на лиценцата, Владата ќе му ја одземе лиценцата.“    
(2) Трговското друштво од став (1) на овој член е должно во рок од шест месеци по завршувањето на финансиската година да доставува ревизорски извештај до Министерството за финансии за извршената ревизија од страна на овластен ревизор.“

Член 18

Во член 151 став 1 во точката 17) зборовите „став (4)“ се заменуваат со зборовите „став (5)“.
               Член  19

Во членот 157 став (1) во точката 17), зборовите „или го зголеми бројот на деловните простории во кои се приредуваат игри на среќа во автомат клуб без решение од Министерството за финансии (член 88 ставови (5) и (6))“ се бришат.


Во точката 27) сврзникот „и“ се брише, а во точката 28) точката се заменува со сврзникот „и“ и се додава нова точка 29) која гласи:

„29) во рокот пропишан со овој закон не достави ревизорски извештај до Министерството за финансии за извршена ревизија од страна на овластен ревизор (член 147-в став (2))“.
Член 20
              Во членот 157-а во ставот (3) зборовите „без оглед на тоа дали тие се сместени во една или повеќе деловни простории на приредувачот на игри на среќа во автомат клуб“ се заменуваат со зборовите „во сите деловни простории за кои се издадени лиценци од страна на Владата на Република Македонија.“
Член 21
        Решенијата за зголемување на бројот на деловните простории во кои се приредуваат игрите на среќа во автомат клуб издадени до денот на влегувањето во сила на овој закон, продолжуваат да важат до истекот на рокот за кој е издадена лиценцата за приредување на игри на среќа во автомат клуб.
Член 22


Приредувачите на игрите на среќа во обложувалница кои имаат добиено лиценци за приредување игри на среќа во обложувалница и согласности за уплатно-исплатни места до денот на влегувањето во сила на овој закон, продолжуваат да ги приредуваат игрите на среќа во уплатно-исплатните места до истекот на рокот за кој е издадена лиценцата за приредување на игри на среќа во обложувалница.

Член 23
         Започнатите постапки по барања за зголемување на бројот на деловните простории кај приредувачите на игри на среќа во автомат клуб и за согласности за уплатно-исплатни места за приредување игри на среќа во обложувалница кај приредувачите на игри на среќа во обложувалница до денот на влегувањето во сила на овој закон, ќе продолжат согласно одредбите на овој закон.
Член 24
 Одредбите на членовите 98, 99, 100, 101, 102 ,103, 104, 105, 106, 107 и 111 на овој закон ќе започнат да се применуваат од 1 јануари 2019 година.
Член 25

Министерот за финансии ќе ги донесе подзаконските акти предвидени со овој закон во рок од три месеци од денот на влегувањето во сила на овој закон.
Член 26
Овој закон влегува во сила осмиот ден од денот на објавувањето во „Службен весник на Република Македонија“.

